
1.
Опис на состојбите во областа и дефинирање на проблемот

1.1 Опис на состојбите 
Со Законот за филмската дејност („Службен весник на Република Македонија“ бр. 82/13, 18/14, 44/14, 129/15, 152/15 и 39/16), се уредуваат вршењето на филмската дејност, основањето, работата, раководењето, управувањето, финансирањето, надзорот над работата и други прашања поврзани со работата на Агенцијата за филм на Република Македонија. 
Со Законот за филмската дејност е уредено дека со Агенцијата за филм на Република Македонија раководи директор, при што во членот 15 од Законот, се пропишани општите услови за избор. Како еден од условите за избор на директор на Агенцијата за филм на Република Македонија е утврдено и поседување на меѓународно признат сертификат или уверение за активно познавање на англискиот јазик не постар од пет години, при што се утврдени следните сертификати: ТОЕФЕЛ ИБТ најмалку 74 бода,  ИЕЛТС (IELTS) - најмалку 6 бода, ИЛЕЦ (ILEC) (Cambridge English: Legal) - најмалку Б2 (B2) ниво,  ФЦЕ (FCE) (Cambridge English: First) - положен или БУЛАТС (BULATS) - најмалку 60 бода. Покрај наведените сертификати, со Законот, првично беше пропишан и сертификатот АПТИС, како соодветен меѓународен сертификат за докажување на познавањето на англискиот јазик, а во 2015 година, без соодветно образложение, докажувањето за познавање на англискиот јазик, преку приложување, односно поседување на сертификатот АПТИС, беше избришано од Законот. Со оваа измена на Законот, неоправдано, беше скратена можноста и овој сертификат да биде признат како можен доказ за познавање на англискиот јазик. 
Воедно, како еден од општите услови, пропишани со Законот, кој треба да го исполни кандидатот за избор на директор на Агенцијата за филм на Република Македонија, е истиот да има положено психолошки тест и тест за интегритет, 
Со Законот за филмската дејност е утврдена обврска за директорот на Агенцијата за филм на Република Македонија на секои шест месеци до Владата на Република Македонија да доставува извешај за работењето на Агенцијата. Со Законот е утврдено дека ако од извештајот се утврди недостаток во финансиското работење, односно ако се утврди дека надлежностите на Агенцијата не се спроведуваат согласно со динамиката и во рамките на средствата утврдени во финансискиот план на Агенцијата, да му се остави можност во следните шест месеци да ги отстрани недостатоците, па дури по истекот и на тие дополнителни шест месеци, Владата на Република Македонија ќе го разреши директорот. Овој рок од дополнителни шест месеци остава можност директорот да оствари дополнителни недостатоци во финансиското работење, што негативно се одразува на квалитетот на целокупното работење на Агенцијата.
1.2 Причини за проблемите кои се предмет на разгледување 
Врз основа на анализа и увид во состојбите во примената на Законот за филмската дејност се утврдија следниве причини за проблемите кои се предмет на разгледување: 

1.  Исклучувањето на АПТИС да биде признат како доказ за познавање на англискиот јазик, а кој е исто така меѓународно признат сертификат, а притоа е со најниска цена на чинење и е најдостапен сертификат за познавање на англискиот јазик во Република Македонија, ја намалува можноста на јавните огласи за избор на директор на Агенцијата за филм, да се пријават кандидати кои заради високата цена на чинење на останатите со Законот пропишани сертификати за познавање на англискиот јазик, не поседуваат некој од меѓународно признатите сертификати, а имаат соодветна стручност, професионалност и знаење за раководење со Агенцијата и го имаат потребното ниво на познавање на англискиот јазик.
2. Утврдениот законски општ услов, кандидатот за избор на директор да има положено психолошки тест и тест за интегритет ја усложнува постапката за избор на директор. Имено, психолошкиот тест, иако е често користена алатка за проверка на психолошките карактеристики на кандидати за определени работни места, односно функции, проблем претставува фактот што во Република Македонија не постојат овластени правни лица кои располагаат со соодветен стручен кадар, кои ќе развијат соодветни психолошки тестови за секоја различна работна позиција, вклучувајќи ги и избраните и именуваните лица. 
3. Овозможувањето на дополнителен рок од шест месеци за отстранување на недостатоци во финансиското работење и во спроведувањето на надлежностите на Агенцијата за филм, кои се резултат на работењето на директорот, остава можност работењето на Агенцијата да се доведе во уште по незавидна ситуација и да се акумулираат уште поголеми недостатоци во работењето, што пак повторно претставува дополнително оптоварување на Буџетот на Република Македонија.
2. 
Цели на предлог регулативата
Целта на Предлогот на Законот за изменување и дополнување на Законот за филмската дејност е создавање нормативни основи со цел пропишување на услови кои се релевантни за избор на стручен и квалитетен кадар за раководење со Агенцијата за филм, а кои допринесуваат за подобрени и поедноставени постапки за избор и именување на директор на Агенцијата. Воедно, со Предлогот на законот се придонесува кон зголемување на одговорноста и отчетноста во работата на директорот на Агенцијата за филм на Република Македонија, што е во согласност со начелото на владеењето на правото.
3.
Можни решенија (опции)

3.1 Опис на решението „не прави ништо“  

Опцијата “не прави ништо” се користи како параметар за споредба на трошоците и користите од останатите опции (baseline). 

Одбирањето на оваа опција не доведува до  постигнување на горенаведената цел и не се допринесува за надминување на утврдените проблеми кои се предмет на разгледување, заради што и истата нема да биде земана во предвид.
3.2 Опис на можните решенија (опции) за решавање на проблемот

3.2.1. Донесување на Закон за изменување и дополнување на Законот за филмската дејност 
Донесување на Закон за изменување и дополнување на Законот за филмската дејност со кој ќе се уредат посоодветни услови за именување на директор на Агенцијата за филм на Република Македонија, со што ќе се овозможи зголемена достапност на функцијата директор на Агенцијата.
Како можни решенија, односно опции за решавање на констатираните проблемите се предлагаат следниве:

1. Да се утврди можноста поседувањето и приложувањето на меѓународно признатиот сертификат АПТИС да биде признат како доказ за познавање на англискиот јазик; 
2.  Положениот психолошки тест и тестот за интегритет да се избрише како општ услов за избор на директор на Агенцијата за филм на Република Македонија; 
3. Да се  намали дополнителниот рок од шест месеци во кој директорот е должен да ги острани недостатоците во финансиското работење, што ќе придонесе кон поголема ефикасност во работењето на Агенцијата за филм на Република Македонија и раководењето со истите.

4. Да се предвидат преодни и завршни одредби за правилно спроведување на Законот по неговото влегување во сила.

Можни позитивни и негативни влијанија од секоја од опциите:

4.1 Економски влијанија
Опција 1 – нема влијанија.
Опција  2 - Со донесување на Предлогот на законот за изменување и дополнување на Законот за филмската дејност ќе се придонесе кон намалување на финансиското оптоварување на кандидатите за полагање на меѓународно признатите сертификати за познавање англискиот јазик во постапките за избор и именување на директор на Агенцијата за филм на Република Македонија.
4.2
Фискални влијанија
Опција 1 – нема влијанија.
Опција 2 – Одредбите од Предлогот на законот не создаваат фискални влијанија врз Буџетот на Република Македонија и другите јавни финансиски средства.
4.3
Социјални влијанија 

Опција 1 – нема влијанија.
Опција 2 – Донесувањето на Предлогот на законот за изменување и дополнување на Законот за филмската дејност ќе допринесе кон отворање на поголема можност за пријавување на  повеќе кандидати за избор на директор на Агенцијата за филм на Република Македонија.
4.4
Влијанија врз животната средина 

Опција 1 – нема влијанија

Опција  2 – нема влијанија
4.5
Административни влијанија и трошоци 
а) трошоци за спроведување
Предлогот на законот за изменување и дополнување на Законот за филмската дејност нема да предизвика административни трошоци за неговото спроведување. 
б) трошоци за почитување на регулативата
Предлогот на законот за изменување и дополнување на Законот за филмската дејност нема да предизвика административни трошоци за почитување на регулативата.
5.
Консултации

5.1 Засегнати страни и начин на вклучување
Преку единствениот национален електронски систем на прописи – ЕНЕР објавено е известување до сите заинтересирани страни за да се вклучат во подготовката на Предлогот на законот со свои писмени предлози и коментари. 


Предлогот на законот ќе биде доставен на мислење до Секретаријат за законодавство, Министерство за финансии, Министерство за информатичко општество и администрација.
5.2 Преглед на добиените и вградените мислења 

5.3 Мислењата кои не биле земени предвид и зошто
6. 
Заклучоци и препорачано решение

6.1
Споредбен преглед на позитивните и негативните влијанија на можните решенија (опции)
Доколку се споредат предложени опции, Опцијата 2 – донесување на Закон за изменување и дополнување на Законот за филмската дејност е прифатлива опција бидејќи со предложените можни решенија се очекуваат само позитивни влијанија.
Имено, со предложените измени со кои се додава меѓународно признатиот сертификат за познавање на англискиот јазик АПТИС, ќе се овозможи намалување на финансиското оптоварување на кандидатите за именување на директор на Агенцијата за филм на Република Македонија, од причина што овој сертификат е поефтин, а воедно кандидатите нема да трошат ниту финансиски средства ниту време за полагање на психолошки тест и тест за интигритет.

Воедно, со намалувањето на дополнителниот рок од шест месеци во кој директорот е должен да ги острани недостатоците во финансиското работење, ќе придонесе кон поголема ефикасност во работењето на Агенцијата за филм на Република Македонија и раководењето со истите, со што ќе се зголеми и отчетноста и транспарентноста во работењето на директорот на Агенцијата за филм на Република Македонија.
6.2
Ризици во спроведувањето и примената на секое од можните решенија 
Доколку не се донесе Законот за изменување и дополнување на Законот за филмската дејност се ризикува да не се овозможат соодветни услови за избор и именување на директор на Агенцијата за филм на Република Македонија. Воедно, доколку не се скрати дополнителниот рок од шест месеци се ризикува да се остави можност работењето на Агенцијата да се доведе во уште по незавидна ситуација и да се акумулираат уште поголеми недостатоци во работењето.
6.3
Препорачано решение со образложение
Се препорачува донесување на Закон за изменување и дополнување на Законот за филмската дејност, со кој ќе се создадат нормативни основи за уредување на посоодветни услови за именување и избор на директор на Агенцијата за филм на Република Македонија.
7.
Спроведување на препорачаното решение

7.1
Потреба од менување на закони и подзаконска регулатива во областа или други сродни области
Донесувањето на Предлогот на законот не предизвикува потреба од менување на други закони во областа или други сродни области.
7.2 Потребни подзаконски акти и рок за нивно донесување:
За спроведување на предложените измени на Законот за филмската дејност, не е потребно е донесување на подзаконски акти.
8.
Следење и евалуација

8.1 
Начин на следење на спроведувањето
Спроведувањето на одредбите од Предлогот на законот е во надлежност на Владата на Република Македонија, преку објавување на јавни огласи за именување на директор на Агенцијата за филм  на Република Македонија кои ќе ги содржат предложените услови за именување на директор, како и преку следење на работата на директорот на Агенцијата, врз основа на доставените извештаи од страна на именуваните директори за финансиското работење на Агенцијата.
8.2
Евалуација на ефектите од предлогот на закон и рокови 

Евалуацијата на ефектите од Предлогот на законот ќе се врши согласно со Методологијата за оцена на спроведувањето на регулативата.
Изјава од државниот секретар
Нацрт Извештајот за проценка на влијанието на регулативата е изготвен во согласност со Методологијата за проценка на влијанието на регулативата. Тој дава реална проценка на можните влијанија и очекуваните ефекти, како и трошоците кои се однесуваат на секоја од утврдените можни решенија (опции) за решавање на проблемот.
Датум:    22.09.2017 година






                                Државен секретар,

Valmir Aziri








       ___________________
           Изјава од министерот
Врз основа на резултатите од анализите прикажани во Извештајот за проценка на влијанието на регулативата сметам дека препорачаното решение (опција) претставува најдобар начин за решавање на проблемот и постигнување на очекуваните ефекти на најекономичен начин. 

Датум:____.___.2017 година                                                ______________________                                                     
                                                                                      Министер за култура

                                                                                   м-р Роберт Алаѓозовски

